
Яшаш муҳити деб  табиатнинг бир —бирига таъсир қилувчи тирик мавжудотлар билан қопланган қисмига айтилади.
Яшаш шароити ҳаёт учун керакли омиллар йиғиндисидан иборат бўлиб, буларсиз организмлар яшай олмайди. Муҳит элементларининг турлар мослашиш реакциясини чақирувчи факторлари экологик омиллар дейилади.
Организмлар мураккаб ва ўзгарувчан дунёда яшаб, улар ўз ҳаётини аста — секин шунга мослаштириб боради.
Эволюцион тараққиёт давомида организмлар тўртта асосий ҳаёт муҳитини ўзлаштирган. Улардан биринчиси — сув муҳити. Ҳаёт сувда   пайдо бўлган ва тарқала бошлаган. Кейинчалик тирик организмлар ер-ҳаво муҳитини эгаллаган. Тупроқ алоҳида ҳаёт муҳити ҳисобланади. Ҳаётнинг ўзига хос тўртинчи муҳити бу тирик организм танасидир.
Организмларнинг муҳитга мослашуви адаптация дейилади (лотинча "адаптацио" — мослашув).
Мослашув тирикликнинг асосий хусусиятларидан бири бўлиб, мавжудотларнинг яшаб қолиши ва кўпайишини таъминлайди.
Шароитга мослашув ҳужайрадан тортиб ҳар хил экологик система фаолиятигача бўлган даражада вужудга келади.
Экологик омилларнинг  қуйидаги гуруҳлари ажратилади:  
1. Абиотик омиллар.
а) иқлим омиллари- ёруғлик, ҳарорат, намлик; 
б) эдафик омиллар- тупроқнинг механик ва кимёвий таркиби, унинг физик хусусиятлари;
в)  орографик  омиллар —рельеф шароитлари 
2. Биотик омиллар-организмларнинг ўзаро таъсирлари
Ҳар бир мавжудотга бошқа тирик организмларнинг таъсири бор, ўсимлик, ҳайвонлар ва микроорганизмлар билан ўзаро алоқада бўлади. Биотик омиллар қуйидагиларга бўлинади: фитоген — жамоадаги ўсимликларнинг бир—бирига таъсири. Бунга ўсимликларнинг бевосита механик, симбиозлик, паразитлик, эпифитлик таъсири киради. Булардан ташқари, ўсимликларнинг билвосита таъсири (яшаш муҳитини ўзгартириш йўли билан) ҳам амалга ошиб туради, масалан: дарахтларнинг ўтларга соя тушириши ва бошқалар
Зооген — ҳайвонларнинг   озиқланиши,   пайҳон   қилиши   ва бошқа   механик   таъсирлар,   чанглатиш,   мева   ва   уруғларнинг  тарқатилиши,  муҳитга таъсир этиши каби таъсирлар. 
Микробоген ва микоген — микроорганизмлар    ва    замбуруғларнинг таъсири.
3. Антропоген  омиллар — инсон фаолияти таъсиридир. Бундай омиллар салбий ёки ижобий бўлиши мумкин. Тирик организмлар яшаш муҳитининг антропоген омиллар таъсирида ўзгариши, ўз навбатида экосистемалардаги боғланишларнинг инқирозга учрашига олиб келади. Бунга ўрмонларнинг кўплаб кесилиши, чўлларнинг ўзлаштириш, яйловларда назоратсиз мол боқилиши ва бошқалар мисол бўлади. Тупроқ, сув ва ҳавонинг, саноат чиқиндилари ва заҳарли моддалар билан заҳарланиши, баъзи ҳолларда антропоген омиллар таъсирида бутун биоценозлар йўқолиб кетиши ҳам мумкин. Организмга  ҳар бир омил таъсир  этишининг қуйи  ва   юқори чегаралари бўлади. Омилнинг қулай таъсир этувчи кучи оптимум зона деб аталади. Ҳар қандай экологик омил таъсирининг оптимум,  минимум  ва максимум кўрсаткичлари бўлади.  Минимум ва максимум чегаралари критик нуқта деб қаралади.
Муҳитнинг бирор омилига кенг доирада мослашган тур номига «эври»  олд қўшимчасини, тор доирада мослашганларига эса «стено» олд қўшимчаси қўшиб номланади. Организмларнинг температурага мослашуви эвритерм, стенотерм, намликка нисбатан эвригидрид, стеногидрид, шўрланишга нисбатан эвригалин, стеногалин, босимга нисбатан эврибат, стенобат экологик гуруҳлари ажратилади.
Экологик омиллар организмнинг турли функцияларига турлича таъсир этади. Совуққонли ҳайвонлар учун ҳаво температурасининг  40—45°С бўлиши модда алмашинуви жараёнини тезлаштиради, аммо уларнинг фаоллиги, яъни ҳаракатчанлиги сусаяди. Бундай ҳайвонлар тиним ҳолатига ўтади.
Муҳитнинг экологик омиллари организмга бир вақтда таъсир этади. Бир омилнинг таъсири бошқа омилларининг интенсивлигига боғлиқ бўлади. Буни омилларнинг ўзаро таъсир этиш қонунияти дейилади.
Организмларнинг нормал ҳаёти учун маълум бир даражадаги шароит талаб этилади. Агар барча шарт — шароитлар қулай бўлиб, улардан бири етарли миқдорда бўлмаса, чекловчи омил деб аталади. Чекловчи омил организмни ушбу шароитда яшаши ва яшай олмаслигини белгилайди.
Турларнинг шимол томон силжишига мусбат температура омилининг етишмаслиги таъсир этса, қурғоқчилик районларида эса намлик ёки юқори температуранинг таъсири чекловчи омил ҳисобланади. Чекловчи омиллар, бу фақат абиотик омиллар бўлиб қолмай, биотик омиллар ҳам бўлиши мумкин. Гулли ўсимлик турларинининг тарқалишида уларни чанглатувчи ҳашаротлар чекловчи омил бўлади. Чекловчи омилларни аниқлаш амалий жиҳатдан муҳим аҳамиятга эга.
Организмларнинг мослашуви турличи бўлиши мумкин. Морфологик мослашишларга сув муҳитида гидробионтларнинг сув қаршилигини кесиб юришига мос тана тузулиши, шунингдек, планктон организмларнинг сувда мослашган ҳолда яшаши кабиларни ўсимликлар дунёсида эса чўл шароитида минимум сув сарфлашга мослашиш сифатида баргларнинг редукцияланиши ёки бутунлай бўлмаслиги, илдизларининг чуқур кириб бориши(2-расм) кабиларни кўрсатиш мумкин. 













Кадим Туркистонда азалдан экологик қарашлар мавжуд бўлиб келган. Инсоният уз эволюцияси давомида табиат қонунларига бўйсуниб келган. Шу даврлар давомида инсон табиат қонунларини ўрганиб хам келган. Чунки  табиат қонунларини ўрганмасдан ёки бу қонунларга мослашмасдан яшаб қолиш мумкин эмас. Инсон шу табиат қўйнида яшар экан, ўзига қулай мухит яратишга харакат қилади. Ибтидоий даврдан хозиргача қурилган уйлар ўртасида тафовут жуда катта. Яшаб ўтган дунё олимлари уй-жойни қандай қуриш ва қайси мухитларда қуриш хақида ўз фикрларини қўл ёзмаларда мерос қилиб қолдирганлар. Эрамиздан илгари 460-377 йилларда яшаб ўтган Гиппократ «Хаво, сув ва жойлар тўғрисида» номли китобида турар жойлар хавосини, тупроғини ва сувини ўрганишни тавсия қилган у шундай деб ёзади: «Кимки бирор нотаниш Шаҳарга бориб қолса у Шаҳарнинг шамол йўналишига ва қуёшга нисбатан қандай жойлашганига эътибор бериш керак, сабаби Шаҳарнинг шимолга ёки жанубга жойлашиши инсон саломатлигига турлича таъсир қилади».
Гарбий Европада яшаб ижод қилган йирик олимлардан Петтонкофер, Флюгер ва бошқалар шаҳар экологиясини мукаммал ўрганиш масаласини кўтарганлар. Петтенкоферни фикрича шаҳар экологияни ўрганишда бошқа ташқи муҳитни ўрганувчи фанларнинг ёрдами жуда муҳим.
Шаҳар ва саноат экологияси фанининг тараккиётига улуғ олим, Ўрта Осиё тиббиётининг намоёндаси Абу Али Ибн Сино, Исмоил Журжоний ва бошқалар ўз хиссаларини қўшдилар. Масалан: Ибн Сино ўз асарларида яшаш мухитида чанг кўп бўлиши ҳам киши умри қисқаришига сабабчи бўлади дейди. У айниқса ҳаво ҳарорати ва намлигига алохида эътибор беради. Инсонлар йилнинг турли фаслларида соғлиқларини сақлашнинг эхтиёт чораларини кўришлари зарурлигини уқтиради. Кўпгина касалликлар намлик ошганда ёки иссиқлик даражаси ҳаддан ташқари ошганда келиб чиқади дейди ва шуни эътиборга олиб одамларга кун тартибини тавсия қилиш керак дейди.
Ўрта Осиёлик олим Исмоил Журжоний касалликни келиб чиқишига 5 хил омил сабаб бўлади дейди: иқлим, озиқ-овқат ва дори-дармон, уйқу ва уйқусизлик, ҳаракат ва ҳаракатсизлик, ҳаддан ташқари хурсандлик ва хафагарчилик.
Журжоний «Хоразмшох хазинаси» китобида зах, намлиги юқори бўлган жойларда уй қурганда пойдеворини баландроқ қуришни тавсия этади.
Ўлкамизда коммунал экология ва гигиенани тараққий эттиришда кейинги авлод вакиллари бўлиши профессорлар А.З.Вохидов, К.С.Зоиров, С.Н.Бобожонов, Ш.Т.Отабоев, Т.И.Искандаров, Н.С.Тожибоева, Р.У.Убайдуллаев, М.И.Ильинский ва бошқалар хизмати катта.                                                     
Ҳар қандай фаннинг тараққиёти ижтимоий формациялар эволюцияси билан, техника ва маданият тараққиёти билан махкам боғлангандир. Шу жиҳатдан Шаҳар ва саноат экологияси тарихи турли даврлардаги ижтимоий - иқтисодий шарт-шароитларнинг таъсирини акс эттирадиган босқичларга бўлинади.
Тарихдан маълумки дунённинг ҳамма нуқталарида Шаҳар ва саноат экологияси бир хил ривожланган эмас. Дунёнинг бир нуқтасида Шаҳар ва саноат экологияси  бўйича ижобий ишлар амалга оширилган бўлса, баъзи жойларда одамларни муҳитга мос яшашлари савияси паст бўлган. Масалан: Қадимги Хинд ва Хитой қонунларида овқатланиш ва кундалик режим, меҳнат ва дам олиш тартиби тўғрисида гапириб ўтилади. Эрамиздан 1500 йил илгари Мисрда ахлатларни йўқотиш ва ботқоқликларини қуритиш ишлари уюшган ҳолда ўтказилар, суғориш системалари ва водопроводлар барпо этилган эди. «Исо Масих қонунлари»деган асарда (эрамиздан 1600 йил олдин) шахсий гигиена, овқатланиш, меҳнат қилиш ва дам олиш тартибига тааллуқли бир қанча қоидалар келтирилади. Шунингдек ичиладиган сувга қўйиладиган талаблар ва юқумли касалликларга қарши кураш чоралари баён қилинади. Афинада суюқликларни ташлаш ва оқова сувларни йўқотиш учун канализация қурилган эди. Бундан ташқари уй куриш ва озиқ-овқат махсулотлари устидан санитария назорати ўрнатилган эди. Юқумли касалликларга қарши курашиш учун қадимги Юнонистонда бинолар олтингугурт ва хушбуй моддалар тутатиб тозаланарди.
Қадимги Римни сув билан таъминлайдиган ва канализация иншоатлари ўша замон учун мўжизанинг ўзи эди. Қадимги Римда тоғ булоқларидан  ҳар бир кишига бир кеча-кундузда 0,5-1м3 сув етказиб берадиган 14 та йирик ва 20 та майда водопровод бўлган. Римда ахлатларни юқумсизлантиришни ибтидоий усуллари мавжуд бўлган. Нарса қушиб, масалликни қалбакилаштириш ва бузилган озиқ-овқатни сотиш таъкиб қилинар, бинокорлик ишлари санитария назорати олиб борилар эди. Лекин  қанчадан-қанча одамларни қириб юборган Афинадаги тоун, Римдаги чечек, қузиб турувчи иситмалар, антик давр санитария билимлари етарли бўлмаганлигини билдиради.
Россияда ҳам қадимги даврда Шаҳар қурилишига жуда ката эътибор берилганлигини тарих кўрсатиб турибди. Археологик қазилмалар вақтида бир қанча рус Шаҳарларида йўл қопламалари қолдиқлари топилган. Қадимги Новгорода X-XI асрларда, Суздалда XII аср бошларида ёғоч ётқизилган йўллар қурилганлиги аниқланган. Ёғоч ётқизилган йўллар Москвада ҳам бўлган. Холбуки Ғарбий Европада бундай йўллар 1369 йилдагина Нюрнбергда ва фақат 1417 йилда Лондонда пайдо бўлди.
Х асрга оид қўлёзмаларда Корсунь водопроводи тилга олиб ўтилган. Новгородда олиб борилган қазишларда водопровод қолдиқлари топилган. XV асрда Москвада ҳам ўзича оқадиган водопровод бўлган. Бундан ташқари рус шаҳарларида жамоат хаммомлари кўп бўлган.
    Ўрта асрлар (XI-XIX) Ғарбий Европа мамлакатларида иқтисодий ва маданий инқироз даври бўлди. Феодал зулми ва тўхтовсиз урушлар оқибатида аҳоли қашшоқ бўлиб қолди. Ўрта асрларда христиан черкови бахт-саодат ва жисмоний саломатликдан жирканишни тарғиб қилиб чиқди. Ўрта асрлар Европасида антик маданият ҳам, маданиятда етишиб келаётган янги нихоллари ҳам йўқ қилиб юборилди. Катта-катта шаҳарларда ахлатлар уйларнинг деразасидан кўчага ташланганининг ўзиёқ санитария ва экологик маданиятдан асар қолмаганини билдиради.
Асрий ифлосларни тозалаш иши дастлаб 1609 йилдагина Парижда ўтказилди ва 1780 йилдагина бу ерда ахлатни кўчага ташлаш одатига қарши курашишга киришилди. Ички кийим, чойшаб, кўрпа ҳамда ёстиқ жилдлари XVIII асргача ноёб бўлиб келди. Битлиқилик жуда кўп тарқалган бўлиб, қирол хонадонларида ҳам учрарди. Овқат учун тутиладиган алохида идиш Европада 15 асрда пайдо булди. Хожатхоналар одатда йўқ эди, жамоат бинолари (қаср, черков) шу қадар ифлос бўлар эдики, хар нарсага ўрганиб қолган ахоли ахлатлар чиришидан чиқадиган қўланса хиддан безор бўлар эди.
Ўрта асрлар тарихи хаддан ташқари катта эпидемиялар ва Европа ахолисининг қирилишини бир кадар акс эттирадиган тарихдир. Ўрта асрларда Европада чечак, тиф, грипп эпидемиялари тўхтамай давом этди. Таносил касалликлари, тери ва кўз касалликлари кенг тарқалган эди. 16 асрда тоун эпидемияси 25 миллион кишини ёстиғини қуритдики бу европадаги бутун холини тўртдан бир қисмини ташкил этарди. Шаҳар ва саноат экология ва гигиенани ривожланиши Европада улуғ француз революциясидан кейин бошланди. 1823 йили Европада осиё вабоси эпидемияси бошланди. Осиёда тоун эпидемияси хавфи туғилди. Шу муаммоларнинг хаммаси Шаҳарларда водопровод ўтказиш, канализация қуриш заруриятини туғдирди. Шаҳар ва саноат экология эса аста-секин тараққий этиб кела бошлади.
Албатта тарихий даврлар давомида кишиларда экологик ва гигиеник билимлар шаклланиб келган. Масалан: рус черковларидаги муқаддас сув кишиларни баъзи касалликлардан тузатган. Бунга сабаб сувга ташланган  кумуш тангалар бўлган, яъни кумушнинг сувдаги жуда оз миқдори хам микроорганизмларни ўлдиради. Кишилар қўргошин ва алюмин идишдан фойдаланиш касаллик келтириб чиқаришини сезиб, бу идишлардан фойдаланмай қўйганлар.   Асрлар давомида экологик билимларни аста-секин ривожланганига сабаб, албатта кишиларни диндорлар ва амалдорларнинг жамиятни нотўғри бошқарувига кўр-кўрона эргашганликларидадир.       

